Монгол Улсын Их Хурлын 2014 оны хаврын ээлжит чуулганы Эдийн засгийн болон Байгаль орчин, хүнс, хөдөө аж ахуйн байнгын хорооны хамтарсан 

06 дугаар сарын 10-ны өдөр (Мягмар гараг)-ийн 

хуралдааны гар тэмдэглэл


Байнгын хорооны дарга, Улсын Их Хурлын гишүүн Г.Баярсайхан ирц, хэлэлцэх асуудлын дарааллыг танилцуулж, хамтарсан хуралдааныг даргалав.

Ирвэл зохих 35 гишүүнээс 23 гишүүн ирж, 65.7 хувийн ирцтэйгээр хуралдаан 9 цаг 40 минутад Төрийн ордны “А” танхимд эхлэв.

Чөлөөтэй:  Г.Батхүү, Б.Бат-Эрдэнэ, Ж.Энхбаяр;

Тасалсан: Х.Болорчулуун, Ц.Даваасүрэн, С.Дэмбэрэл, Г.Уянга, Л.Энх-Амгалан, Д.Арвин, О.Баасанхүү, Су.Батболд, М.Зоригт.

Хэлэлцэх асуудалтай холбогдуулан Эдийн засгийн байнгын хорооны дарга Б.Гарамгайбаатар Ашигт малтмалын тухай хуульд нэмэлт, өөрчлөлт оруулах тухай хуулийн төслийн талаар Монгол ардын намын бүлэг шийдвэр гаргаж амжаагүй учраас энэ хуралдаанаар хэлэлцэх боломжгүй гэсэн санал гаргасныг хуралдаан даргалагч хүлээн авч төслийн хэлэлцүүлгийг хойшлуулав.

Улсын Их Хурлын гишүүн З.Баянсэлэнгэ “МАХН-МҮАН-ын Шударга ёс эвсэл”-ийн бүлгийн хурал хуралдаж амжаагүй байгаа тул Засгийн газрын гишүүнийг томилох тухай асуудлыг хойшлуулах горимын санал гаргав. 

Г.Баярсайхан: -Улсын Их Хурлын гишүүн З.Баянсэлэнгийн гаргасан горимын саналыг дэмжиж байгаа гишүүд гараа өргөнө үү.

Зөвшөөрсөн:                         0

Татгалзсан:
                        19
    
Бүгд:


             19

Гишүүдийн олонхын саналаар горимын санал дэмжигдсэнгүй уг асуудлыг үргэлжлүүлэн хэлэлцэхээр болов.

 Нэг. Засгийн газрын гишүүнийг томилох тухай асуудал

Хуралдаанд Улсын Их Хурлын Байгаль орчин, хүнс, хөдөө аж ахуйн   байнгын хорооны ажлын албаны зөвлөх ахлах Д.Энхбат, зөвлөх Б.Мөнхцэцэг нар байлцав.

Засгийн газрын гишүүнийг томилох тухай асуудлын талаар Монгол Улсын Засгийн газрын Хэрэг эрхлэх газрын дарга Ч.Сайханбилэг танилцуулав.


Танилцуулгатай холбогдуулан Улсын Их Хурлын гишүүн Н.Номтойбаяр, А.Тлейхан, Я.Содбаатар  нарын тавьсан асуултад  Монгол Улсын Засгийн газрын Хэрэг эрхлэх газрын дарга Ч.Сайханбилэг, нэр дэвшигч, Улсын Их Хурлын гишүүн Ш.Түвдэндорж нар хариулж, тайлбар хийв.

Улсын Их Хурлын гишүүн Ц.Дашдорж санал хэлсэн болно. 

 Г.Баярсайхан: - Засгийн газрын гишүүнд нэр дэвшигч Шаравдоржийн Түвдэндоржийг  дэмжиж байгаа гишүүд гараа өргөнө үү.

Зөвшөөрсөн:                       19  

Татгалзсан:
                         3
    
Бүгд:


             22

Гишүүдийн олонхын саналаар дэмжигдлээ.

Байнгын хорооноос гарах санал, дүгнэлтийг чуулганы нэгдсэн хуралдаанд Улсын Их Хурлын гишүүн Г.Баярсайхан танилцуулахаар тогтов.


Хуралдаан 10 цаг 10 минутад хэлэлцэж дуусав.

Тэмдэглэлтэй танилцсан:                   Тэмдэглэлтэй танилцсан:
ЭДИЙН ЗАСГИЙН БАЙНГЫН 
               БАЙГАЛЬ ОРЧИН, ХҮНС, ХӨДӨӨ 

ХОРООНЫ ДАРГА                                     АЖ АХУЙН БАЙНГЫН                                                 

                                                                    ХОРООНЫ ДАРГА

 Б.ГАРАМГАЙБААТАР                                Г.БАЯРСАЙХАН


                                Тэмдэглэл хөтөлсөн:
                                ПРОТОКОЛЫН АЛБАНЫ 


                                ШИНЖЭЭЧ



      М.НОМИНДУЛАМ                               

МОНГОЛ УЛСЫН ИХ ХУРЛЫН 2014 ОНЫ ХАВРЫН ЧУУЛГАНЫ ЭДИЙН ЗАСГИЙН БОЛОН БАЙГАЛЬ ОРЧИН, ХҮНС, ХӨДӨӨ АЖ АХУЙН 

БАЙНГЫН ХОРООНЫ  ХАМТАРСАН 06 ДУГААР САРЫН 10-НЫ 

ӨДӨР (МЯГМАР ГАРАГ)-ИЙН ХУРАЛДААНЫ 
ДЭЛГЭРЭНГҮЙ ТЭМДЭГЛЭЛ

Г.Баярсайхан: -Байгаль орчин, Эдийн засгийн байнгын хорооны хамтарсан 2014 оны 6 дугаар сарын 10-ны өдрийн хуралдаан эхлэх гэж байна. Та бүхэнд өнөөдрийн хуралдааны ирцийг танилцуулъя. Байгаль орчин, хүнс, хөдөө аж ахуйн байнгын хороо Г.Баярсайхан ирсэн, Арвин гишүүн ирцэд бүртгүүлсэн, Бакей ирсэн, Бат-Эрдэнэ чөлөөтэй, Болд гишүүн ирсэн, Гарамгайбаатар гишүүн ирсэн, Дашдорж гишүүн ирсэн, Наранхүү гишүүн ирсэн, Оюунгэрэл гишүүн ирсэн, Содбаатар гишүүн ирсэн, Цолмон гишүүн ирсэн, Эрдэнэбат гишүүн ирсэн, Эрдэнэчимэг гишүүн ирсэн.

Одоо Эдийн засгийн байнгын хорооны ирцийг танилцуулъя. Гарамгайбаатар, Батбаяр гишүүн ирсэн, Батхүү гишүүн ирцэд бүртгэгдсэн байгаа, Батцогт гишүүн ирсэн, Д.Бат-Эрдэнэ гишүүн ирсэн, Ц.Баярсайхан гишүүн ирсэн, Бямбацогт гишүүн ирсэн, Ганхуяг гишүүн ирсэн, Даваасүрэн гишүүн өвчтэй байна, Одонтуяа гишүүн ирсэн, Зоригт гишүүн ирсэн, Тлейхан гишүүн ирсэн. Гишүүдийн ирц бүрдсэн тул хуралдаан нээснийг мэдэгдье. Та бүхэнд өнөөдрийн хэлэлцэх асуудлыг танилцуулъя. 

Монгол Улсын Засгийн газрын гишүүнийг томилох тухай асуудал, мөн Ашигт малтмалын тухай хуульд нэмэлт, өөрчлөлт оруулах тухай хуулийн төслийг хэлэлцэх байсан боловч тодорхой нөхцөл байдал үүссэн. Энэ нөхцөл байдлыг Гарамгайбаатар гишүүн танилцуулна. 

Б.Гарамгайбаатар: -Гишүүдийн энэ өглөөний амар амгаланг айлтгая. Ашигт малтмалын тухай хуульд нэмэлт, өөрчлөлт оруулах тухай хуулийн төслөөр  хамтарсан хуралдаан байсан боловч хуралдаанд оролцох боломжгүй болсон. Яагаад гэхээр Монгол ардын нам өнгөрсөн 7 хоногт бүлэг дээрээ асуудлаа шийдэж бүлгийн санал гаргана гэж шийдвэрлээд хойшлуулсан. Мөн өчигдөр бүлгийн шийдвэрээ гаргаж чадаагүй учраас хойшлуулъя гэдэг асуудал тавьсан байгаа. Тийм учраас Ашигт малтмалын тухай хуульд нэмэлт, өөрчлөлт оруулах тухай хуулийн төслийг хэлэлцэх боломжгүй байгаа шүү гэдгийг албан ёсоор мэдэгдье. 

Г.Баярсайхан: -Гарамгайбаатар гишүүн тайлбар тавилаа. Хэлэлцэх асуудалтай саналтай гишүүн байна уу? Баянсэлэнгэ гишүүн.

З.Баянсэлэнгэ: -Баярлалаа. Өчигдөр манай “МАХН-МҮАН-ын Шударга ёс эвсэл”-ийн бүлгийн хурал тодорхой төлөвлөсөн ажлаас болж хуралдаж чадаагүй. Өнөөдөр бүлгийн хурал 10 цагаас хийнэ. Засгийн газрын гишүүнийг томилох тухай асуудлыг Байнгын хорооны хуралдаанаар  хэлэлцэх гэж байгаатай холбогдуулан бүлгийн нэгдсэн байр суурь, гишүүдийн санал бодлыг хуваалцах үүднээс тодорхой хугацаагаар бүлэг хуралдтал хойшлуулж өгөөч гэсэн горимын санал гаргаж байна. 


Г.Баярсайхан: -Завсарлага авах биш хойшлуулахыг хүсэж байгаа учраас горимын санал дээр санал хурааж болно. Тэгэхээр Баянсэлэнгэ гишүүний Засгийн газрын гишүүнийг томилох асуудал дээр түр  хойшлуулж өгөхийг хүсэж байна. Үүн дээр санал хураая. Дэмжиж байгаа гишүүд гараа өргөнө үү? Завсарлага гээгүй. 

19-өөс 0.

 Нэг. Засгийн газрын гишүүнийг томилох тухай асуудал

Асуудлыг хэлэлцье. Монгол Улсын Засгийн газрын гишүүнийг томилуулах тухай асуудлыг Монгол Улсын Ерөнхий сайд Норовын Алтанхуяг танилцуулна. Уучлаарай Ерөнхий гадаадад томилолттой байгаа юм байна. Засгийн газрын Хэрэг эрхлэх газрын дарга Сайханбилэг танилцуулна. 

Ч.Сайханбилэг: -Байнгын хорооны даргад баярлалаа. Ерөнхий сайд томилолтоор ажиллаж байгаа учраас өнөөдрийн Байнгын хорооны хуралдаанаар хэлэлцэж байгаа асуудлыг танилцуулгыг хийе. 

Монгол Улсын Засгийн газрын гишүүн, Үйлдвэр, хөдөө аж ахуйн сайдаар Шаравдоржийн Түвдэндоржийг томилуулах саналыг Монгол Улсын Үндсэн хуулийн 39 дүгээр зүйлийн 2 дахь хэсэг, Засгийн газрын тухай хуулийн 23 дугаар зүйлийн 1 дэх хэсгийн 1-д заасны дагуу Монгол Улсын Ерөнхийлөгчтэй зөвшилцөн Улсын Их Хуралд өргөн мэдүүлж байгаа юм. 

Шаравдоржийн Түвдэндорж нь Улаанбаатар хотод 1967 онд төрсөн, эхнэр  хүүхдүүдийн хамт амьдардаг. Нийслэлийн 10 жилийн 5 дугаар сургуулийг төгсөөд Цэргийн нэгдсэн дээд сургуулийг радио холбооны инженер мэргэжлээр, Отгонтэнгэр их сургуулийг хуульч, өмгөөлөгч мэргэжлээр, мөн Удирдлагын академийг төрийн захиргааны менежерээр тус тус төгсөн. Хууль зүйн ухааны магистр, докторын зэрэг хамгаалсан. 

1989-1990 онд Ардын армийн дугаар ангийн салааны захирагч, дэслэгч, 1992-1996 онд Чингэлтэй дүүргийн Монгол үндэсний ардчилсан намын дарга, 1996-1999 онд Монгол үндэсний ардчилсан намын Ерөнхий нарийн бичгийн дарга, 1996-2000 онд Нийслэлийн иргэдийн Төлөөлөгчдийн Хурлын тэргүүлэгч, 1999-2000 онд Монгол Улсын Засгийн газрын гишүүн, Батлан хамгаалахын сайд, 2000-2003 онд Монгол ардчилсан холбооны дарга, 2004-2006 онд Засгийн  газрын Хэрэг эрхлэх газрын дэд дарга, 2005-2006 онд Ардчилсан намын Ерөнхий нарийн бичгийн дарга, 2006 оноос одоог хүртэл Монголын ардчилсан холбооны дэд дарга, 2010-2012 онд Нийслэлийн ардчилсан намын дарга, 2012 оноос Монгол Улсын Их Хурлын гишүүн, Хууль зүйн байнгын хорооны даргаар ажиллаж байгаа ийм  хүн байна. Улсад 14 жил ажилласан. Энэ албан тушаалд нэр дэвшүүлэхдээ тухайн хүний мэргэжил, ажил дадлага туршлага, хариуцлага үүрч авч явах энэ бүх чадварыг нь харгалзаж Шаравдоржийн Түвдэндоржийг Монгол Улсын Засгийн газрын гишүүн, Үйлдвэр, хөдөө аж ахуйн сайдын албан тушаалд томилуулахаар өнөөдөр Байнгын хороонд танилцуулж байна. Анхаарал тавьсанд баярлалаа.

Г.Баярсайхан: -Сайханбилэг сайдад баярлалаа. Уг асуудалтай холбогдуулж асуух асуулттай гишүүд нэрсээ өгнө үү? Алга. Номтойбаяр, Тлейхан, Содбаатар гишүүн үг хэлье, асуулт асууя.

Н.Номтойбаяр: -Баярлалаа та бүхэнд өглөөний мэнд хүргэе. Тэгэхээр Сайханбилэг сайд танилцуулахдаа Монгол Улсын Ерөнхийлөгчтэй зөвшилцсөн гэж хэлж байна л даа, зөвшилцлийн үр дүнг тодотгож хэлнэ үү? Бид сонин хэвлэлээс сонссон мэдээлэлтэй байгаа. 

Хоёрдугаарт, хувь хүн, мэргэжлийн дадлага туршлага талаас нь дэмжиж байна. Гэхдээ зарчмын гол асуудал байгаа юм. Давхар дээлийн асуудал. Тэгэхээр нэр дэвшигчээс асуухад та Их Хурлын гишүүнийхээ давхар дээлийг тайлаад Засгийн газрын дээлийг өмсөж болдоггүй юм уу? Та Монголын төрд олон жил ажилласан үлгэр дууриалал болж явдаг хүн, Нийслэлийн Ардчилсан намын толгойлж явсан хүн, Ардчилсан намын Ерөнхий нарийн бичгийн даргын албыг хашиж байсан хүн яаж ч бодсон таны дадлага туршлагыг харахад та парламентын ёс, түүний Засгийн газарт тавих хяналтын эрүүл зарчмыг дэмжинэ гэдэгт эргэлзэхгүй байгаа юм.  Энэ зарчмын хоёр асуултад хариулъя өгнө үү? Баярлалаа. 

Г.Баярсайхан: -Эхний асуудал дээр Сайханбилэг дарга, дараагийнх дээр Түвдэндорж нэр дэвшигч бэлдэж байгаарай. 

Ч.Сайханбилэг: -Номтойбаяр гишүүний асуултад хариулъя. Нэгдүгээрт, асуултад хариулахын тулд явсан процессоо танилцуулах хэрэгтэй байх. Засгийн газраас Ерөнхий сайд Их Хурлын даргад томилуулах санал өгөхдөө Монгол Улсын Ерөнхийлөгчтэй 2014 оны 5 дугаар сарын 29-ний өдөр өөрөө албан тоот, албан бичиг явуулж зөвшилцөх тухай саналаа хүргүүлсэн, Түвдэндоржийн нэрийг дэвшүүлэх саналтай байгаагаа тантай зөвшилцөхөөр хүргүүлж байна гэдэг Засгийн газрын 82/1 гэсэн албан бичиг явуулсан байгаа. Үүний хариу болж 5 дугаар сарын 29-ний өдөр Монгол Улсын Ерөнхийлөгчөөс Е06 албан бичгээр таны зөвшилцөхийг хүссэн албан бичигтэй танилцлаа. Засгийн газрын гишүүн Их Хурлын гишүүний өндөр албан тушаалд ажиллаж байгаа хүний нэрийг давхардуулан дэвшүүлэхгүй байх нь зүйтэй гэсэн энэ саналыг Ерөнхийлөгч илэрхийлсэн байгаа. Процессын хувьд энэ, хуулийн тайлбарыг нь би танд танилцуулъя.


Монгол Улсын Үндсэн хуулийн 39 дүгээр зүйлийн 2 дахь заалтад Монгол Улсын Ерөнхий сайд Засгийн газрын бүтэц бүрэлдэхүүн, түүнд оруулах саналаа Ерөнхийлөгчтэй зөвшилцөн Улсын Их Хуралд өргөн мэдүүлнэ. Ерөнхий сайд Ерөнхийлөгчтэй уг асуудлыг 7 хоногийн дотор зөвшилцөж чадаагүй бол Улсын Их Хурал өөрөө өргөн мэдүүлнэ гэсэн заалт байдаг. 

Зөвшилцөх процесс юу юм бэ гэдгийг Ерөнхийлөгчийн тухай хуулийн зарим зүйл, заалтыг тайлбарлах тухай Улсын дээд шүүхийн тогтоол байдаг. Энэ тогтоолоор Ерөнхийлөгчийн тухай хуульд заасан зөвшилцөх гэдгийг хууль, тогтоомж өөрөө тодорхойгүй бол Ерөнхийлөгч, Улсын Их Хурал буюу Ерөнхий сайд тодорхой бүрэн эрхээ хэрэгжүүлэхдээ хууль бүрэн эрхийг хамаарах асуудлаар өөрийн гаргаж байгаа шийдвэр, авах гэж байгаа арга хэмжээний талаар хуульд заасан байгууллага, албан тушаалтантай санал солилцохыг ойлгоно  гэж заасан байдаг. Мөн тайлбар дээр Засгийн газрын бүтэц бүрэлдэхүүн, түүнд өөрчлөлт оруулах тухай Ерөнхий сайдаас тавьсан саналыг түүнтэй зөвшилцөнө гэдгийг Монгол Улсын Ерөнхий сайд, Засгийн газрын бүтэц бүрэлдэхүүн түүнд оруулах өөрчлөлтийн тухай саналаа Ерөнхийлөгчид бичгээр танилцуулан түүнийг саналыг бичгээр авах гэж ойлгоно гэж хуулийнхаа хувьд нэр мөр тайлбарласан байдаг юм. Хүмүүсийн энгийн сэтгэхүйд зөвшилцөнө гэдгийг зөвшөөрнө гэдэгтэй холбож ойлгох гээд байдаг. Энэ тохиолдолд хуульд ч тэр, хуулийг тайлбарласан тогтоол дээр зөвшилцөнө гэдэг нь бичгээр харилцан саналаа солилцоно. Ерөнхий сайд уг асуудлыг 7 хоногийн дотор өөрөө Их Хуралд өргөн мэдүүлнэ гээд хуулийнхаа дагуу бүгд явж байгаа процесс гэж ингэж ойлгоно. Процедур тайлбарлалаа, хуулийн үндэс тайлбарлалаа. Ерөнхий улс төрийнхөө утгаар бол бид нар Ерөнхийлөгчийн саналыг, Ерөнхийлөгчийн санал Их Хуралд орж ирэхдээ дан, давхар дээлний асуудлыг 2016 оноос нэг мөр цэгцэлж хоёр тийш нь шийдэх ёстой гэдэг энэ саналын дагуу өөрөө хуулийн төсөл өргөн барьсан. Энэ хуулийн төслийг Ардчилсан намын бүлэг, бүлгээс нэр нь дэвшиж энэ намаас сонгогдсон Засгийн газрын бүх гишүүн дэмжиж байгаа. Тийм учраас дан, давхар дээлийг тайлах, тайлахгүй тухай асуудал дээр ямар нэгэн хоёрдсон ойлголт байхгүй. Энэ асуудлыг зарчмын хувьд дэмжиж байгаа, хэрэгжүүлж эхлэх хугацаа 2016 оноос гэдэг хугацаан дээр явж байгаа учраас бид нар энэ асуудалд хүчин төгөлдөр үйлчилж байгаа бүх хуулийн дагуу хууль ёсны саналаа өргөн мэдүүлж байна гэдэг энэ утгаар нь ойлгож байгаа юм. 

Г.Баярсайхан: -Нэр дэвшигч.

Ш.Түвдэндорж: -Номтойбаяр гишүүний асуултад хариулъя. Бид нар мэдээж улс төрд оролцож байгаа, ямар нэгэн байдлаар Улсын Их Хурлын гишүүд Үндсэн хуульд заасан  намын тухай асуудал нэг, хоёр газар заагдсан байдаг. Тэр нь юу вэ гэхээр сонгуульд оролцох, Засгийн газрыг байгуулах гэдэг асуудлаар тэр үүднээсээ улс орны хөгжлийн талаар ухаан бодлоо уралдуулахын тулд тус тусдаа нам байгуулаад улс төрийн шийдвэр гаргаад цөөнх нь олонхоо дагаж явдаг ардчилсан ёсыг дагадаг. Энэ үүднээсээ намын шийдвэр Улсын Их Хурлын гишүүн Засгийн газрын гишүүнээр ажиллаж болно гэсэн Үндсэн хуульд заасан энэ  хууль эрх зүйн орчин хүчин төгөлдөр байгаа нөхцөл энэ  хэвээрээ байна гэсэн намын шийдвэр гарвал хэвээрээ байна. Хэрвээ Засгийн газрын гишүүнийг хавсарч гүйцэтгэж болохгүй гээд намын шийдвэр гарвал тэрийг дагахад бэлэн байгаа юм. 

Парламентын хувьд сонгодог утгаараа гэж ярих юм бол зөндөө юм ярьж болно. Засгийн газар биш Их Хурлын гишүүн парламентын гишүүд хамтарч ажиллах, гүйцэтгэх, хууль тогтоох засаглалыг хооронд нь салгах гээд зөндөө ярьж болно. Монголд Үндсэн хуулиар энэ асуудлыг зохицуулсан  харилцаа байгаа учраас энэ харилцаагаа дагаж хуулиа баримталж сахиж явна гэж ойлгож байгаа юм. 

Г.Баярсайхан: -Тлейхан гишүүн асууя. 

А.Тлейхан: -Баярлалаа. Томилгоотой холбоотой Түвдэндорж гишүүний хувь хүний хувьд ярих юм алга. Мэдээж олон түмний санал хүсэлтийг авч Их Хуралд сонгож байгаа хүн шалгарсан хүн байж таарна. Харин зарчмын хувьд Номтойбаяр гишүүнтэй адилхан асуулт байна л даа. Өнөөдөр хэдийгээр мөрдөж байгаа хуулийн хүрээнд, Ерөнхий сайд бүрэн эрхийнхээ хүрээнд кабинетын гишүүнээ томилуулах хуулийн хувьд зөрчилдөж байгаа юм байхгүй байна. Монгол Улсын төрийн тэргүүнээс тэр тусмаа нэг намаас нэр дэвшиж сонгогдсон хүний хувьд өгч байгаа санал зөвлөмжийг нь яагаад хүлээж авахгүй байгаа юм бэ? Яагаад Ерөнхий сайд, Ерөнхийлөгч хоёр зөрчилтэй байгаа юм бэ? Нийгэм олон Их Хурлын гишүүн Засгийн газрын гишүүн байж болохгүй гэдгийг хүлээн зөвшөөрч, цаашдаа шийдэх ёстой гэдэгтэй санал нэг байгаа. Энэ байдлыг засъя, энэ томилгооноос эхэлье гэж Ерөнхийлөгч маань санал гаргаад байхад нь сөрж заавал давхар дээлтэй хүнийг дэвшүүлж байх ямар учиртай юм бэ? Би ийм юм асуух гээд байгаа юм л даа.

Ч.Сайханбилэг: -Ойролцоо асуулт байгаа учраас ойролцоо хариулт өгөх шаардлагатай болох байх, гэхдээ давхардуулахгүйгээр нэг зүйл хэлэхэд бид нар Улсын Их Хурлын сонгуулийн дараа шинэ Засгийн газрын бүтэц бүрэлдэхүүн байгуулаад том зарчим ярьж байх үед байдал нэг өөр байх. Өнөөдөр Засгийн газрын гишүүний нэг орон сул гарч түүний оронд түүнийг нөхөн томилох асуудлыг хэлэлцэж байгаа тохиолдолд арай өөрөөр хандах учиртай асуудал гэж ингэж бодож байгаа юм. Засгийн газрын танхимд хоёр, гурван гишүүн нь дээлтэй байхад зарчмын том асуудал гарахгүй. Ерөнхийдөө бид нар энэ асуудлыг том зарчим, бодлогоор нь шинэ Засгийн газрын бүтэц бүрэлдэхүүн, түүнийг байгуулах үед бид нар ярья гэдэг дээр дахиад илэрхийлэхэд 100 хувь санал нэг байгаа. Тийм учраас энэ асуудлыг цаг тухайд нь шийдээд явъя. Өнөөдөр Түвдэндорж гишүүний нэрийг яагаад дэвшүүлж байгаа юм бэ гэхээр өөрөө хариуцлагатай чухал салбар, тийм учраас энэ салбарын бодлогыг аваад явчих, хэрэгжүүлэх ийм шилдэг боловсон хүчнийхээ нэгийг Ардчилсан нам дэвшүүлж байгаа учраас ажлын шаардлагаар, дахиад хэлэхэд хууль зөрчөөгүй энэ үндэслэлээр оруулж ирж байгаа юм гэдгийг хэлэхийг хүсэж байгаа юм. Баярлалаа. 

Г.Баярсайхан: -Хангалттай юу, Содбаатар гишүүн.

Я.Содбаатар: -Өнөөдөр чухал салбарын сайдын асуудлыг ярьж байгаа. Үйлдвэр, хөдөө аж ахуй салбар гэдэг бол Монголын эдийн засгийн хамгийн том салбаруудын нэг, ялангуяа уул уурхайн салбарт хүндрэл хямрал байгаа энэ үед эдийн засгийг хүнд байдлаас авч гарах энэ салбар дээр хийгдэх ажлууд тодорхой зорилтууд дэвшиж ажиллах ёстой гэж бодож байгаа юм. Сайдын ажил хариуцлагатай, сайдаар томилогдоно гэдэг ажил хийх гэж очдог ийм л зүйл. Тийм учраас Түвдэндорж даргыг фракц, бүлэглэлийн хуваарилалтаар очиж байгаа ч гэсэн энэ очиж байгаа салбарынхаа талаар юу хийх вэ гэдэг зүйлийг тодруулж асууж гэж бодож байгаа юм. Үйлдвэр, хөдөө аж ахуйн салбар дээр өнгөрсөн жилүүдэд нэлээн ололт амжилттай байсан салбаруудын нэг гэж ойлгож байгаа юм. Үндсэндээ 3 гол чиглэл хариуцаж явж байгаа, мал аж ахуйн салбар бол сүүлийн жилүүдэд өсөлттэй гарч байна. Тэгэхдээ шинэ Засгийн газар гарч ирснээс хойш Монгол мал хөтөлбөрийн хэрэгжилт маш хангалт муу байгаа.  Монгол мал хөтөлбөр Монголын мал аж ахуйн салбарыг орчин үед нийцүүлэх, Монголын мал аж ахуйн салбараас гарах эдийн засгийн үр өгөөжийг дээшлүүлэх, малын үржил селекцийг сайжруулах, ер нь мал аж ахуйн салбарт нэлээн том эргэлт хийсэн хөтөлбөрийг өмнөх парламент баталсан. Энэ Засгийн газрын үед Монгол мал хөтөлбөрийг цаашид хэрхэн үргэлжлүүлэх талаар та ямар зүйл төлөвлөж бодож байна вэ? 

Хоёрдугаарт, газар тариалангийн салбар байгаа юм. Өнгөрсөн 4 жил Атар-3 дугаар аяныг хэрэгжүүлж Монгол Улс өөрийн дотоодын хэрэгцээний гурил, төмс, хүнсний ногоог хангаж эхэлсэн. Энэ бол бид нарын хувьд аюулгүй байдал талаасаа иргэдийн хүнсний хангамжийн талаас маш том дэвшил байсан гэж ойлгодог. Гэтэл өнгөрсөн хоёр жилийн хугацаанд бид газар тариалангийн салбарт хүрсэн түвшнээсээ ухраад 100.0 тонн улаан буудай гаднаас авч байгаа. Нэг ёсны өөрсдийн дотоодын хэрэгцээгээ хангаж чадахгүй болсон. Тийм учраас энэ салбарт ямар зорилт дэвшүүлэх юм бэ, тухайлбал, 2015 онд эдийн засаг, нийгмийг хөгжүүлэх үндсэн чиглэлийг хэлэлцүүлж байгаа. Үүн дээр харахад гол хүнсний бүтээгдэхүүн үйлдвэрлэх салбар болох газар тариалангийн салбарт ямар нэгэн зорилт бодлого дэвшүүлээгүй байгаа юм. Тэгэхээр хүрсэн түвшнийг алдаад унагаад байх юм уу, эргээд ядахдаа дотоодынхоо хүнсний гол хэрэглээний бүтээгдэхүүн болох улаан буудайны хэрэгцээг дотоодоосоо хангаж байх энэ зорилтод 2010 онд хүрч байсан, илүү гарснаа бид нар Хятад улсад экспортолж эхэлж байсан энэ зорилтоосоо бид нар ухарсан байгаа. Энэ түвшинд хүргэхийн тулд салбарын чиглэлд ямар зүйл хийе гэж бодож байгаа юм бэ?

Үйлдвэрлэлийн салбар байгаа юм. Хариуцаж очиж байгаа салбар чинь үйлдвэрлэлийн салбар дээр байгаа юм. Ихээхэн том зорилт дэвшигдсэн. Ард иргэдэд олон удаа Сайншандын төсөл гэж аж үйлдвэрийн парк гэдэг зүйлийг ярьсан. Ардчилсан намын сонгуульд оролцсон нэг том зорилт байсан гэж ойлгодог. Өнөөдөр Сайншандын төсөл цаасан дээр байгаа. Биелэлт нь орж ирэхдээ 70 хувьтай гэж орж ирээд байгаа юм. Газар дээр нь очиход ганц шон ч ухаагүй. Тийм учраас үйлдвэржилтийн бодлогын асуудлаар ямар зүйл төлөвлөж байна вэ? Та ямар зүйл  хийхээр энэ салбар дээр ямар үр дүн гарна гэж тооцож харж байгаа вэ? Нэг ёсны өөрийнхөө хариуцсан 3 салбар дээр ямар тодорхой зорилт дэвшүүлж ажиллах бодолтой байгаа вэ гэдэг талаар маш тодорхой саналаа хэлэхийг хүсэж байна. 

Ш.Түвдэндорж: -Баярлалаа. Мал аж ахуйн салбар манай уламжлалт үндсэн салбар. Монгол орон, монголчуудыг мал ахуйгаас нь салгаж ойлгох арга байхгүй. Тэр утгаараа мал аж ахуйн салбарыг Үндсэн хуульд мал сүргийг төрийн хамгаалалтад байлгана гэдэг асуудал бол санамсаргүй орсон зүйл биш, тэр утгаараа манай хамгийн чухал салбар гэж ойлгож байгаа юм. Магадгүй монголчуудын хүн төрөлхтний туулсан өлсгөлөнг давж гарсан зүйл нь нүүдлийн мал аж ахуй байдаг. Тэр үүднээсээ мал аж ахуйг дэмжих бодлого бол аль ч төрийн үед сайн явах ёстой. Монгол мал хөтөлбөрийн тухайд Энх-Амгалан гишүүнтэй сана бодлоо солилцсон. Монгол мал хөтөлбөрийг  дэмжих, цааш нь үргэлжлүүлэх тал дээр юу анхаарч ажиллаж болох вэ гэдгийг нэр дэвшсэн хугацаандаа сонирхсон яагаад гэхээр би хууль зүйн салбарт ажиллаж байсан учраас төдийлөн Монгол мал  хөтөлбөрийн гол цаад зүйлийг нь мэдэхгүй байсан. Тэр талаар ярьж ойлголцлын түвшинд хүрч байгаа. Шүлхий болон бусад гоц халдварт өвчний вакцины нөөцлөлт, мал аж ахуйг сэргийлэх асуудал чухал. Мөн индексжүүлсэн даатгалын систем Улсын Их Хурлаар хэлэлцэгдэж байгаа. Энэ бол мал ахуй эрхэлж байгаа хүмүүст нэлээн тус дэм болсон ийм бодлого байна гэж ойлгож байгаа юм. Энэ явж байгаа үйл ажиллагаа, хөтөлбөрүүдийг цааш нь үргэлжлүүлэхийн тулд чармайн ажиллана. Газар тариалан дээр улаан буудайг дэмжих бодлого орхигдсон тал бий. Үүнээс болж 2010 онд хүрч байсан түвшнээс ухралт гарч, гаднаас буудай авахад хүрсэн байгаа. Тийм учраас улаан буудай тариалах тариаланчдыг дэмжих, энэ хүмүүсийн бизнес ажлыг  дэмжихийн тулд төр засгаас бодлого үргэлжлүүлэн явуулах ёстой. Намар улаан буудайн ургац арвин, 2011 оныхоо түвшинд хүрч иргэд маань өөрийнхөө хөрсөн тавьсан улаан буудайг хэрэглэх байх гэж ойлгож байна.

Үйлдвэрлэл манай Ардчилсан намын мөрийн хөтөлбөрийн чиглэл байгаа. Та бүхэн санаж байгаа бол 2008 оноос эхлээд сонгуулийн мөрийн хөтөлбөр, ялангуяа шинэчлэлийн Засгийн газрын мөрийн хөтөлбөрт үйлдвэрлэлийн асуудал туссан байгаа. Тэгэхээр Сайншандын аж үйлдвэрийн паркийн төслийг хэрэгжүүлэх асуудал дээр нэлээн шаргуу ажиллана. Анхнаасаа үр дүн өгч байгаа барилгын материалын үйлдвэрлэл, шингэн түлш гаргаж авах томоохон үйлдвэрлэлүүд дээр анхаарал тавьж ажиллана гэж бодож байна. 

Г.Баярсайхан: -Баярлалаа. Хэлэлцэж байгаа асуудалтай холбогдуулж санал хэлэх гишүүн байна уу? Дашдорж гишүүн саналаа хэлье.

Ц.Дашдорж: -Өнөөдрийн ярьж байгаа Засгийн газрын гишүүний асуудал Улсын Их Хурлын гишүүнээс тусдаа байх гэдэг асуудал дээр олон санаа ярилаа шүү дээ. Сайханбилэг даргын  хэлдэг шиг хоёр хүнийг гурав болгох асуудал зарчмын асуудалд хандах нь учир дутагдалтай л даа. Парламентын түвшинд Улсын Их Хурал, Засгийн газар  хоёрын хоорондын харилцаа, хяналт гэх мэт энэ харилцааг  хуулийн хүрээнд Улсын Их Хурал дээр шийдвэрлэж байж энэ асуудлыг ярих ёстой. Өнөөдөр хүчин төгөлдөр мөрдөгдөж байгаа хуулийн хүрээнд Түвдэндорж гишүүний хувьд асуудал өргөн баригдаж орж ирж байгаа юм. Тэгэхээр давхар дээлийн асуудлыг Түвдэндоржтой холбож ярих нь түрүүний миний асуудлаа шийдвэрлээгүй тодорхой хэмжээнд учир дутагдалтай байгаа. Түвдэндоржийн хувьд чадах, чадахгүй гэдэг асуудалд гол нь биш, зарчмын асуудалд нам нь асуудлаа шийдээд ороод ирж байгаа, түүхийг нь хараад байхад аваад явчих бодит бололцоотой гэж үзэж байгаа юм. Тийм ч учраас дэмжиж байгаа юм. Нөгөө талаас хөдөө аж ахуйн салбарт үндсэн чиглэлийн биелэлт орж ирлээ шүү дээ. Үүн дээр анхаарал тавьж ажиллах ёстой. Ялангуяа Сайншандын аж үйлдвэрийн паркийн асуудал дээр сая Содбаатар гишүүн хэллээ шүү дээ, 70 хувийн биелэлттэй явж байна гэж хэлээд байгаа, үнэхээр  хөдөө аж ахуйн салбар бол Монголын эдийн засгийн тулгуур гурван чулууны нэг. Уул уурхайн салбар унаад байхад ганц ахиц дэвшил авчирч байгаа нь энэ мал аж ахуй, газар тариалангийн салбар шүү дээ. 

Газар тариалангийн салбар чинь ерөнхийдөө гаднаас юм оруулж ирэх хэмжээнд хүртэл асуудал яригдаж эхэлж байна шүү дээ. Аж үйлдвэрийн паркийн хувьд цаасан дээр буулгасан төсөл байгаа. Гэхдээ энэ Засгийн газрын үед хийсэн ажил биш, өнгөрсөн Засгийн газрын үеэс л хийгдэж эхлээд явж байсан ажил. Өнөөдөр хаана хаанаа юм бодох хэрэгтэй юм. Бид цаас хийдэг, цаасны ар талд мөнгө байхгүй учраас юм нь хэрэгжихгүй яваад байгаа юм. Тэгэхээр үнэхээр аж үйлдвэрийг хөгжүүлье гэж бодож байгаа бол энэ чиглэлд анхаарлаа хандуулж ажиллаарай. Түүнийгээ бодитой ажил болгож шав тавьж асуудлыг нь эхлүүлэх дээр анхаарлаа хандуулж ажиллах  ёстой.

Хоёрдугаарт, 2012 оноос хойш мал аж ахуйн салбарт зарчмын олон асуудлыг шийдвэрлэлээ гэж өмнөх сайд нар ажлаа тайлагнах үед яригдаж байсан. Би 2008-2012 онд мал аж ахуйн салбарт өнөөдрийн хүрсэн түвшний эрх зүйн орчны зохицуулалтыг энэ 4 жилийн хугацаанд хийсэн юм шүү гэдгийг зайлшгүй хэлэх ёстой. Монгол мал хөтөлбөр, биржийн асуудал, үнэ тогтворжуулалтын асуудал, түүхий эд бүтээгдэхүүний үнийг өсгөх асуудлууд бүрэн шийдвэрлэгдэж гарч ирж байсан. Тэгэхээр энэ бүхэн дээрээ анхаарлаа  хандуулж ажиллаарай гэж хэлэх гэсэн юм. 

Г.Баярсайхан: -Баярлалаа. Гишүүд асуулт асууж, саналаа хэлж дууслаа. Түрүүн алх цохисон Нямдорж гишүүнээ та хоцорч орж ирлээ шүү дээ. Одоо нэр дэвшигч Түвдэндоржийг Засгийн газрын гишүүн, Үйлдвэр, хөдөө аж ахуйн сайдаар томилохыг дэмжье гэсэн томьёоллоор санал хураалт явуулъя. Дэмжиж байгаа гишүүд гараа өргөнө үү?

22-оос 19.

Дэмжигдлээ. Баяр хүргэе. Байнгын хорооны санал, дүгнэлтийг чуулганы нэгдсэн хуралдаанд танилцуулах гишүүнийг томилъё, би өөрөө танилцуулъя. Одоо тогтоолоо уншина. 

Монгол Улсын Засгийн газрын гишүүнийг томилох тухай

Монгол Улсын Үндсэн хуулийн 25 дугаар зүйлийн 1 дэх хэсгийн 6 дахь заалт, Монгол Улсын Засгийн газрын тухай хуулийн 21 дүгээр зүйлийн 21.2 дахь хэсэг, Монгол Улсын Их Хурлын чуулганы хуралдааны дэгийн тухай хуулийн 37 дугаар зүйлийн 37.7 дахь хэсгийг тус тус үндэслэн Монгол Улсын Их Хурлаас тогтоох нь:

1.Монгол Улсын Засгийн газрын гишүүн, Үйлдвэр, хөдөө аж ахуйн сайдаар Шаравдоржийн Түвдэндоржийг томилсугай.

Энэ тогтоолыг баталсан өдрөөс нь эхлэн дагаж мөрдсүгэй. 

Хамтарсан хуралдааны хэлэлцэх асуудал дууссан тул дэмжсэн тул тогтоолоо уншлаа боллоо шүү дээ, хуралдааныг хаалаа. 

Соронзон хальснаас буулгасан:

ПРОТОКОЛЫН АЛБАНЫ


ШИНЖЭЭЧ                                                                           М.НОМИНДУЛАМ

